
Republika e Kosovës
Republika Kosova - Republic of Kosovo
Qeveria-Vlada-Government
Ministria e Financave – Ministarstvo za Finansije - Ministry of Finance
____________________________________________________________________________________
PROJEKTLIGJ PËR FINANCAT E PUSHTETIT LOKAL
Kuvendi i Republikës së Kosovës,

Në mbështetje të nenit 65 (1) të Kushtetutës së Republikës së Kosovës,

Miraton:

PROJEKTLIGJ PËR FINANCAT E PUSHTETIT LOKAL
KAPITULLI I

DISPOZITAT E PËRGJTHSHME

Neni 1

Qëllimi

Ky Ligj ka për qëllim përcaktimin e rregullave, kritereve dhe procedurave për financimin e pushtetit lokal në Republikën e Kosovës.
Neni 2

Fushëveprimi

Dispozitat e këtij Ligji janë të obligueshme për të gjitha komunat e Republikës së Kosovës të themeluara sipas legjislacionit në fuqi si dhe për institucionet e nivelit qendror që kanë përgjegjësinë e zbatimit dhe mbikëqyrjes së financave të pushtetit lokal.
Neni 3

Përkufizimet

1. Shprehjet e përdorura në këtë Ligj kanë kuptimin si në vijim:
1.1. Grant i Përgjithshëm – nënkupton shumën e cila i ndahet një komune nga Buxheti i Republikës së Kosovës dhe e cila përdoret nga komuna për çfarëdo qëllimi që ndërlidhet me kompetencat e saj, sipas dispozitave të këtij Ligji dhe legjislacionit në fuqi për menaxhimin e financave publike;

1.2. Grant i Veçantë për Arsim – nënkupton një shumë të caktuar e cila ndahet nga Buxheti i Republikës së Kosovës për një komunë, e cila përdoret nga komuna vetëm për financimin e arsimit para universitar në territorin e asaj komune sipas legjislacionit në fuqi;

1.3. Grant i Veçantë për Shëndetësi - nënkupton një shumë të caktuar e cila ndahet nga Buxheti i Republikës së Kosovës për një komunë, e cila përdoret nga komuna vetëm për financimin e shëndetësisë parësore në territorin e asaj komune sipas legjislacionit në fuqi;

1.4. Grant i Veçantë për Shërbime Sociale -  nënkupton një shumë të caktuar e cila ndahet nga Buxheti i Republikës së Kosovës për një komunë, e cila përdoret nga komuna vetëm për financimin e shërbimeve sociale dhe familjare në territorin e asaj komune sipas legjislacionit  në fuqi; 

1.5. Grant i jashtëzakonshëm - nënkupton një shumë të caktuar e cila ndahet nga Buxheti i Republikës së Kosovës për një komune, nga Shpenzimet e Paparashikueshme, kategoria e shpenzimeve e Rezervës, për mbulimin e shpenzimeve në raste të situatave të jashtëzakonshme në territorin e asaj komune; 

1.6. Prona e paluajtshme komunale - nënkupton pronën e paluajtshme e regjistruar në emër të komunës në Regjistrin e të Drejtave mbi Pronën e Paluajtshme;
1.7. Taksë komunale -  nënkupton shumën në para të përcaktuar me Rregulloren komunale dhe e pranuar në emër të ofrimit të një shërbimi, dhe prodhimit të një dokumenti nga Komuna apo shfrytëzimi i hapësirës dhe të mirave tjera publike në territorin e asaj komune;

1.8. Të hyrat vetjake – nënkupton të hyrat e mbledhura dhe pranuara nga komunat sipas dispozitave të këtij Ligji, me përjashtim të granteve të pranuara sipas dispozitave të këtij Ligji.
1.9. Bashkë-pagesa – nënkupton pagesën e pjesshme të tarifës për shërbimet e shëndetësisë parësore, arsimit para universitar dhe ato sociale që janë në fushëveprimin e Komunës.

1.10. Komunë - nënkupton njësia themelore e vetëqeverisjes lokale në Kosovë e përbërë nga qytetarët e komuniteteve në një territor të caktuar dhe e themeluar sipas legjislacionit në fuqi.
2. Shprehjet tjera të përdorura në këtë Ligj kanë kuptimin sipas Ligjit për Menaxhimin e Financave Publike dhe Përgjegjësitë, Ligjin për Vetëqeverisjen Lokale si dhe në ligjet tjera në fuqi që ndërlidhen me fushëveprimin e komunave.
KAPITULLI II
PARIMET DHE BURIMET FINANCIARE TË KOMUNËS

Neni 4
Parimet dhe pavarësia financiare e komunave

1. Komuna duhet të ketë burime të mjaftueshme financiare të cilat i shfrytëzon për ushtrimin e të gjitha kompetencave për të cilat është e autorizuar, në përputhje me legjislacionin në fuqi.
2. Komuna i shfrytëzon në mënyrë të pavarur burimet e saj financiare në përputhje me legjislacionin në fuqi për menaxhimin e financave publike.
3. Komuna i shfrytëzon burimet e saj të financimit në mënyrë proporcionale dhe shpenzimin e parasë publike e bën duke u bazuar në parimet e llogaridhënies, efektshmërisë, efikasitetit dhe transparencës.

Neni 5

Ndalimi i shtimit të kompetencave pa financim
Asnjë ndryshim në legjislacionin në fuqi që parasheh shtimin e kompetencave të komunës nuk mund të aprovohet pa u siguruar që komuna përkatëse pranon financim të vazhdueshëm për ushtrimin e kësaj kompetence.
Neni 6
Burimet financiare të Komunës

1. Burimet financiare të komunës përbëhen nga:

1.1. Granti i Përgjithshëm;

1.2. Granti i Veçantë për Arsim;

1.3. Granti i Veçantë për Shëndetësi;

1.4. Granti i Veçantë për Shërbime Sociale;

1.5. Të hyrat vetjake të komunës;
1.6. Granti shtesë për kryeqytetin; 
1.7. Të hyrat nga huamarrja;

1.8. Të hyrat nga donatorët; 

1.9. Të hyrat nga granti i jashtëzakonshëm, dhe

1.10. Burimet tjera të përcaktuara me ligj specifik.

KAPITULLI III
GRANTI I PËRGJITSHËM DHE GRANTET E VEÇANTA
Neni 7

Ndarja e Granteve


1. Për çdo vit fiskal për komunën ndahen grante nga Buxheti i Republikës së Kosovës bazuar në kritere të drejta, transparente dhe objektive, sipas dispozitave të këtij Ligji.
2. Për çdo vit fiskal komuna pranon nga Buxheti i Republikës së Kosovës Grantin e Përgjithshëm si dhe Grante të veçanta për arsim, shëndetësi dhe shërbime sociale.
Neni 8 
Granti i Përgjithshëm

1. Çdo vit komuna pranon Grantin e Përgjithshëm nga Buxheti i Republikës së Kosovës, si e hyrë e pa destinuar, me qëllim të ushtrimit të kompetencave të saj në pajtueshmëri me legjislacionin në fuqi.

2. Shuma e Grantit të Përgjithshëm është nëntë përqind (9%) e të hyrave totale të buxhetuara për atë vit fiskal, sipas përcaktimit të bërë në Ligjin Vjetor për Ndarjet Buxhetore, duke përjashtuar:

2.1. të hyrat nga shitja e pasurive;
2.2. të hyrat e tjera të jashtëzakonshme;
2.3. të hyrat e dedikuara, dhe 

2.4. të hyrat nga huamarrja. 

3. Me qëllim të nivelizimit të kapacitetit të ulët të të hyrave vetjake të komunave më të vogla, nga totali i Grantit të Përgjithshëm, secila komunë do të pranojë një shumë të përgjithshme (paushall) prej 350,000 € në vit, minus 2.50 € për kokë banori, ose 0€ për komunat me popullsi të barabartë ose më të madhe se 140,000 banorë. 

4. Pjesa e mbetur e Grantit të Përgjithshëm u alokohet komunave në përpjesëtim me: 
4.1. numrin e popullsisë;

4.2. madhësinë gjeografike; 

4.3. numrin e popullsisë nga komuniteti jo shumicë, dhe 
4.4. faktori i qëndrueshmërisë së komunave. 

5. Popullsia llogaritet me tetëdhjetë e nëntë për qind (89%); madhësia gjeografike me gjashtë për qind (6%); numri i popullsisë nga komuniteti jo shumicë me tre për qind (3%), dhe faktori i qëndrueshmërisë së komunave dy për qind (2%).   
6. Faktori i qëndrueshmërisë së komunave ndahet për komunat që kanë popullsi më pak se njëzet (20,000) banorë, sipas kritereve si në vijim:

6.1. Gjysma e kësaj shume ndahet në mënyrë të barabartë për secilën komunë; dhe

6.2. Gjysma e kësaj shume ndahet proporcionalisht bazuar në numrin e popullsisë në këto komuna.

7. Të dhënat mbi popullsinë, madhësinë gjeografike dhe komunitetin jo shumicë të cilat shfrytëzohen për llogaritjen e përqindjeve për ndarjen e Grantit të Përgjithshëm, përcaktohen dhe përditësohen me vendim të Qeverisë së Republikës së Kosovës, bazuar në të dhënat e Agjencisë së Statistikave të Kosovës.
8. Nëse vendimi sipas paragrafit 7 të këtij neni merret para fillimit të ciklit buxhetor, Ministria e Financave zbaton vendimin gjatë ciklit të ardhshëm buxhetor. Nëse një vendim i tillë  merret pas fillimit të një cikli të përgatitjes së buxhetit, Ministria e Financave ka në diskrecion të marrë parasysh këto të dhëna të reja gjatë atij cikli të përgatitjes së buxhetit.
Neni 9

Ndarja e Grantit të Përgjithshëm në rast të bartjes së kompetencave

1. Në rast të bartjes së kompetencave nga niveli qendror tek komunat apo anasjelltas pas hyrjes në fuqi të këtij Ligji, kompetencat e tilla kostohen dhe reflektohen në vlerën e Grantit të Përgjithshëm.
2. Në rast të bartjes së kompetencave nga niveli qendror tek komunat pas hyrjes në fuqi të këtij Ligji, kompetenca e tillë kostohet si përqindje e Grantit të Përgjithshëm nga Ministria e Financave dhe kjo vlerë i shtohet vlerës së Grantit të Përgjithshëm. Ndarja e Grantit të Përgjithshëm bëhet duke llogaritur edhe këtë shumë, deri në tërheqjen e këtyre kompetencave të bartura.
3. Në rast të bartjes së kompetencave nga komunat tek niveli qendror pas hyrjes në fuqi të këtij Ligji, kompetenca e tillë kostohet si përqindje nga Ministria e Financave dhe kjo vlerë i zbritet vlerës së Grantit të Përgjithshëm. Ndarja e Grantit të Përgjithshëm bëhet duke llogaritur edhe këtë shumë, deri në tërheqjen e këtyre kompetencave të bartura.
4. Vlera e ndryshuar e Grantit të Përgjithshëm sipas paragrafëve 2 dhe 3 të këtij neni përcaktohet me një vendim të Qeverisë së Republikës së Kosovës dhe publikohet në Gazetën Zyrtare të Republikës së Kosovës. 
5. Fondet e ndara për ushtrimin e kompetencës së bartur marrin parasysh politikën sektoriale dhe nivelin e mjaftueshëm të fondeve për ushtrimin e kompetencës së bartur. Ministri i Financave nxjerr akt nënligjor për përcaktimin e procedurave dhe kritereve për ndarjen e grantit të përgjithshëm në rast të bartjes së kompetencave. 
6. Kompetencat e bartura para hyrjes në fuqi të këtij Ligji financohen nga vlera e pranuar nga Granti i Përgjithshëm, sipas nenit 8 të këtij Ligji.

Neni 10
Bashkimi apo ndarja e komunave ekzistuese

1. Çdo legjislacion i cili parasheh ndarjen e komunave aktuale në dy (2) apo më shumë njësi apo bashkimin e dy (2) apo më shumë komunave në një komunë të vetme, prodhon efekt juridik nga data një (1) janar i vitit pasues, nëse përgatitjet për ciklin buxhetor kanë filluar pas përfundimit të procedurave për aprovimin e legjislacionit të tillë.
2. Çdo legjislacion i cili parasheh ndarjen e komunave aktuale në dy (2) apo më shumë njësi apo bashkimin e dy (2) apo më shumë komunave në një komunë të vetme, mund prodhojë efekt juridik nga data një (1) janar i vitit pasues, nëse përgatitjet për ciklin buxhetor kanë filluar para përfundimit të procedurave për aprovimin e legjislacionit të tillë, me kusht që efekti juridik të mund të akomodohet në instrumentet buxhetore.
3. Çdo legjislacion i cili parasheh ndarjen e komunave aktuale në dy (2) apo më shumë njësi apo bashkimin e dy (2) apo më shumë komunave në një komunë të vetme i aprovuar pas miratimit të Ligjit Vjetor për Ndarjet Buxhetore në Qeverinë e Republikës së Kosovës prodhon efekt juridik nga data një (1) janar i vitit të dytë pasues.
4. Në rast të krijimit të një njësie sipas paragrafit 3 të këtij neni, financimi deri në afatin e përcaktuar ligjor të përcaktuar në paragrafin 3 të këtij neni realizohet sipas një marrëveshjeve të lidhur nga palët e bashkimit apo të ndarjes, e cila aprovohet nga Qeveria e Republikës së Kosovës. 
Neni 11

Granti i Veçantë për Arsim

1. Për çdo vit fiskal Komuna pranon Grant të Veçantë për Arsim.

2. Granti i Veçantë për Arsim shfrytëzohet nga Komuna vetëm për mbulimin e kostos për ofrimin e arsimit parashkollor, fillor, të mesëm të ultë dhe të mesëm të lartë në territorin e komunës.

3. Vlera e Grantit të Veçantë për Arsim përcaktohet duke marrë parasysh faktorët si në vijim në territorin e një komune:
3.1. Numri i nxënësve të regjistruar, duke përfshirë arsimin parashkollor;

3.2. Madhësia e klasës – numri i nxënësve në klasë;

3.3. Numri i mësimdhënësve dhe
3.4. Lokacioni i shkollave;

4. Procedurat dhe kriteret tjera për përcaktimin e vlerës së Grantit të Veçantë për Arsim përcaktohen me akt nënligjor nga ministria përkatëse për arsim dhe aprovuar nga Qeveria e Republikës së Kosovës.
Neni 12

Granti i Veçantë për Shëndetësi

1. Për çdo vit fiskal Komuna pranon Grant të Veçantë për Shëndetësi.

2. Granti i Veçantë për Shëndetësi përdoret për financimin e kostos së ofrimit të nivelit të standardit minimal të shëndetësisë primare në territorin e komunës.
3. Vlera e Grantit të Veçantë për Shëndetësi përcaktohet duke u bazuar në numrin e popullsisë përshtatur me faktorët si në vijim:

3.1. Numri  fëmijëve deri në moshën 14 vjeçare, numri i femrave të moshës riprodhuese, numri i personave mbi moshën 65 vjeçare, dhe numri i personave me nevoja të veçanta shëndetësore të regjistruar te ofruesit e shëndetësisë primare;

3.2. Numri dhe lloj i institucioneve shëndetësore të kujdesit parësor shëndetësor në komunë;

3.3. Numri dhe profili i personelit në kujdesin parësor shëndetësor, dhe/ose 

3.4. Numri i shërbimeve të ofruara nga institucionet e kujdesit parësor shëndetësor në komuna, kostuar sipas çmimoreve në fuqi.

4. Procedurat dhe kriteret tjera për përcaktimin e vlerës së Grantit të Veçantë për Shëndetësi përcaktohen me akt nënligjor nga ministria përkatëse për shëndetësi, dhe aprovohen nga Qeveria e Republikës së Kosovës.
Neni 13

Granti i Veçantë për Shërbime Sociale

1. Për çdo vit fiskal Komuna pranon Grant të Veçantë për Shërbime Sociale.

2. Granti i Veçantë për Shërbimet Sociale përdoret për financimin e kostos së ofrimit të nivelit të standardit minimal të shërbimeve sociale në territorin e komunës.

3. Vlera e Grantit të Veçantë për Shërbime Sociale përcaktohet duke marrë parasysh faktorët∕ kriteret në vijim në territorin e një komune:

3.1. Numri i qendrave për punë sociale, numri i qendrave rezidenciale dhe numri i qendrave ditore sipas standardeve të percaktuara nga niveli qendror;

3.2. Numri i punëtorëve social në përpjestim me numrin e banorëve dhe numrin e rasteve;

3.3. Numri i fëmijëve në bazë të grup-moshave dhe të rriturve të cënuar apo rrezikuar; 

3.4. Numri i viktimave të dhunes në familje, trafikimit dhe abuzimit;

3.5. Numri i personave me nevoja të veqanta sipas shkallës së pa-aftësisë;

3.6. Numri i personave të moshuar mbi moshën 65 vjeç;

3.7. Numri i familjeve në asistencë sociale në relacion me siperfaqen e territorit komunal;

4. Procedurat dhe kriteret tjera për përcaktimin e vlerës së Grantit të Veçantë për Shërbime Sociale përcaktohen me akt nënligjor nga ministria përkatëse për mirëqenie sociale dhe aprovuar nga Qeveria e Republikës së Kosovës. 
KAPITULLI IV
TË HYRAT VETJAKE TË KOMUNËS
Neni 14
Kategoritë e të hyrave vetjake të komunës
1.Të hyrat vetjake të komunës mblidhen në bazë të një autorizimi ligjor dhe klasifikohen si në vijim:

1.1. tatimi mbi pronën e paluajtshme;
1.2. taksat komunale;
1.3. të hyrat nga dhënia në shfrytëzim të pronës së paluajtshme komunale;
1.4. të hyrat nga shitja e pasurisë komunale;
1.5. të hyrat nga ndërmarrjet të cilat janë plotësisht ose pjesërisht në pronësi të komunës; 
1.6. bashkë-pagesat për shërbimet arsimore, shëndetësore dhe sociale të cilat ofrohen nga 
komuna, dhe
1.7. të hyrat tjera.

2. Përveç të hyrave të tjera komunale, Komunat planifikojnë të hyrat vetjake sipas parimeve dhe procedurave të përcaktuara nga akti nënligjor i nxjerrë nga Ministri i Financave.

Neni 15

Tatimi mbi pronën e paluajtshme

Komuna mbledh tatimin mbi pronën e paluajtshme për pronat që janë brenda territorit të saj, në përputhje me legjislacionin në fuqi për tatimin mbi pronën e paluajtshme dhe Rregulloren komunale përkatëse.

Neni 16

Taksat komunale

1. Komuna mund të caktojë taksa komunale për shërbimet dhe dokumentet që ofron, për shfrytëzimin e hapësirës dhe të mirave publike, për të cilat nuk paguhet ndonjë tatim apo taksë e drejtpërdrejtë apo e tërthortë.

2. Taksa komunale përcaktohet me Rregullore Komunale. 
3. Lartësia e taksës për dokumentet dhe shërbimet e ofruara duhet të jetë në proporcion me koston e tyre. Lartësia e taksës për shfrytëzimin e hapësirës dhe të mirave publike përcaktohet sipas vlerësimit të Komunës, në nivel të arsyeshëm e cila nuk duhet të jetë barrë për ushtrimin e veprimtarisë dhe duhet të jetë në harmoni me parimin e barazisë.
4. Të gjitha taksat komunale të grumbulluara nga shërbimet arsimore, shëndetësore dhe sociale trajtohen si të hyra të dedikuara, sipas legjislacionit në fuqi për menaxhimin e financave publike. Të gjitha taksat tjera janë të hyra vetjake të komunës. 

5. Komunat nuk mund të caktojnë taksa komunale në fushat ku nuk ofrojnë shërbime apo dokumente, apo kur nuk ka shfrytëzim të hapësirave apo të mirave publike.

Neni 17
Të hyrat nga dhënia në shfrytëzim të pronës së paluajtshme komunale

1. Komuna pranon të hyra nga dhënia në shfrytëzim e pronës së paluajtshme komunale.

2. Dhënia në shfrytëzim të pronës komunale realizohet sipas kritereve dhe procedurave të përcaktuara nga legjislacioni në fuqi për dhënien në shfrytëzim dhe këmbimin e pronës komunale. 
Neni 18
Të hyrat nga shitja e pasurisë komunale


Komuna mund të shet pasurinë komunale, sipas legjislacionit në fuqi dhe të realizojë të hyra nga shitja e kësaj pasurie.
Neni 19
Të hyrat nga dividenda nga ndërmarrjet publike të cilat janë plotësisht ose pjesërisht në pronësi të komunës

Komuna mund të ketë të hyra nga dividenda në ndërmarrjet publike të cilat janë plotësisht ose pjesërisht në pronësi të komunës, sipas legjislacionit në fuqi.

Neni 20
Të hyrat nga bashkëpagesat për shërbimet arsimore, shëndetësore dhe sociale të cilat ofrohen nga 
komuna


1. Komuna përcakton dhe mbledh bashkë pagesat për shërbimet komunale shëndetësore parësore, shërbimet arsimore para universitare, dhe shërbimet sociale; ose mbledh këto bashkë pagesa nëse janë të përcaktuara nga niveli qendror.

2. Bashkë pagesat për shërbimet komunale shëndetësore parësore janë të hyrat e dedikuara të Komunës për shërbimet shëndetësore komunale parësore, sipas prioriteteve të përcaktuara nga Komuna. 

3. Bashkë pagesat për shërbimet komunale arsimore para universitare janë të hyrat e dedikuara të Komunës për shërbimet arsimore para universitare, sipas prioriteteve të përcaktuara nga Komuna. 

4. Bashkë pagesat për shërbimet komunale sociale janë të hyrat e dedikuara të Komunës, për institucionet sociale komunale, sipas prioriteteve të përcaktuara nga Komuna. 

Neni 21
Të hyrat tjera komunale (jo vetjake)
1. Të hyrat tjera komunale (jo vetjake) pranohen nga Komuna në bazë të një autorizimi ligjor dhe klasifikohen si në vijim: 

1.1. Gjobat komunale;

1.2. Gjobat e trafikut;

1.3. Gjobat e shqiptuara nga gjykata;

1.4. Gjobat nga prerjet ilegale të pyjeve;

1.5. Taksa nga leja për prerje të pyjeve;

1.6. Tantiema; dhe
1.7. Çdo e hyrë tjetër që ka natyrë të ngjashme.

2. Komuna mund të përcaktojë gjoba me Rregullore Komunale, për kundërvajtjet që përcakton sipas legjislacionit në fuqi, dhe limiti i gjobës duhet të jetë në përputhje me legjislacionin në fuqi për kundërvajtje.

3. Gjobat e shqiptuara për kundërvajtjet dhe veprat penale në trafik brenda territorit të komunës janë të hyra të komunës dhe i paguhen Policisë së Kosovës, e cila i transferon në llogari të komunës përkatëse sipas legjislacionit në fuqi për menaxhimin e financave publike.
4. Komuna mbledh apo pranon të hyrat nga gjobat e mbledhura nga institucionet tjera në territorin e komunës, nëse kjo e drejtë i njihet me ligjet e veçanta.
5. Të hyrat tjera komunale sipas këtij neni nuk planifikohen nga komuna dhe pasqyrohen vetëm si shpenzime me rastin e pranimit të tyre nga organet përkatëse qendrore.
KAPITULLI V
GRANTET DHE TË HYRAT TJERA
Neni 22
Granti shtesë për kryeqytetin

Kryeqytetit të Republikës së Kosovës i jepet një grant shtesë në lartësinë jo më pak se gjashtë përqind (6%) e grantit të përgjithshëm të komunave, të përcaktuar me këtë Ligj, sipas kritereve dhe procedurave të përcaktuara në legjislacionin në fuqi për kryeqytetin e Republikës së Kosovës.

Neni 23

Të hyrat nga huamarrja

Komuna mund të pranojë të hyra nga huamarrja, në përputhje me legjislacionin në fuqi për borxhin publik në Republikën e Kosovës.

Neni 24
Të hyrat nga mbështetja financiare nga donatorët
1. Komuna mund të pranojë mbështetje financiare nga donatorët dhe kjo mbështetje trajtohet si para publike sipas legjislacionit në fuqi për menaxhimin e financave publike.
2. Donacionet e pranuara sipas paragrafit 1 të këtij neni trajtohen si mbështetje mbi kufirin e granteve të përcaktuara në dispozitat e këtij Ligji.
Neni 25
Grantet e Jashtëzakonshme


1. Në rast të situatave të jashtëzakonshme siç mund të jenë fatkeqësitë natyrore apo epidemitë, Qeveria e Republikës së Kosovës i ndan grant të jashtëzakonshëm komunës me qëllim të ballafaqimit të barrës që shkakton kjo ndodhi në buxhetin e komunës, nëse resurset e komunës  janë të pamjaftueshme.

2. Për dhënien e grantit të jashtëzakonshëm, Ministria e Financave duhet të pranojë kërkesën nga komuna përkatëse dhe vlerësim nga institucioni përkatës për fatkeqësinë natyrore apo epidemitë, lidhur me shumën përkatëse të grantit, dhe procedimi i mëtutjeshëm zhvillohet sipas legjislacionit në fuqi për menaxhimin e financave publike.

Neni 26
Të hyrat nga burimet tjera
Komunat mund të mbledhin apo të pranojnë të hyra të tjera të cilat u lejohen në bazë të një ligji apo akti

nënligjor në fuqi.

KAPITULLI VI
KOMISIONI I FINANCIMIT KOMUNAL

Neni 27
Dispozitat mbi Grantet
 
1. Gjatë përgatitjes së propozim Ligjit Vjetor për Ndarjet Buxhetore për vitin e ardhshëm fiskal, Ministri i Financave, në propozim-ndarjet buxhetore për komunat, përcakton shumat të cilat rekomandohet t’u ndahen komunave si Grant i Përgjithshëm, Grante të Veçanta dhe financime tjera. Gjatë propozimit të shumës së këtyre granteve, Ministri përdor formulat e përcaktuara në këtë Ligj dhe akteve nënligjore për zbatimin e këtij Ligji.
 
2 Granti i përgjithshëm shfrytëzohet nga komuna për çfarëdo qëllimi që ndërlidhet me ushtrimin e kompetencave komunale, sipas qarkoreve buxhetore nga Ministri i Financave për shpenzimet rrjedhëse dhe kapitale të cilat zbatohen nga komuna. Me rastin e caktimit të kufijve të kategorive të shpenzimeve buxhetore të komunave merren parasysh detyrimet ligjore të komunave, funksionimi i institucioneve komunale, mirëmbajtja e infrastrukturës, si dhe përkrahja e zhvillimit ekonomik lokal.   
 
3. Nëse Ministria e Financave konstaton se gjatë vitit të caktuar fiskal të hyrat faktike i tejkalojnë të hyrat e buxhetuara sipas Ligjit Vjetor për Ndarjet Buxhetore për më shumë se pesë përqind (5%), shuma e të hyrave tepricë u ndahet komunave gjatë vitit vijues në mënyrë të njëjtë si ndarja e grantit të përgjithshëm, sipas dispozitave të këtij Ligji. Kjo ndarje propozohet nga Ministria e Financave dhe aprovohet nga Qeveria e Republikës së Kosovës.
4. Në rast të zbatimit të paragrafit 3 të këtij neni, Ministra e Financave rregullon nivelet e Grantit të Përgjithshëm për secilën komunë në përputhje me formulën e përcaktuar. Alokimi i mjeteve shtesë bëhet sipas vendimit të kuvendit komunal.
 
Neni 28
Komisioni i Financimit Komunal
1. Komisioni i Financimit Komunal themelohet në bazë të këtij ligji dhe ka përbërjen në vijim: 
1.1. Kryeministri ose përfaqësuesi i tij - kryesues;

1.2. Ministri përgjegjës për financa - anëtar;

1.3. Ministri përgjegjës për arsim - anëtar;
1.4. Ministri përgjegjës për shëndetësi - anëtar;
1.5. Ministri përgjegjës për mirëqenie Sociale - anëtar;
1.6. Ministri përgjegjës për administrimin e pushtetit lokal – anëtar;

1.7. Kryesuesi i Komisionit për Buxhet të Kuvendit të Kosovës - anëtar; dhe 

1.8. gjashtë (6) kryetarë të komunave, njëri ndër të cilët duhet të jetë kryetari i një komune nga komuniteti jo shumicë. 
2. Anëtarët e Komisionit të Financimit Komunal, Ministër apo Kryetar Komune, që nuk mund të marrë pjesë në takim, mund të propozojë si zëvendësim Zëvendësministrin apo ndonjë Kryetar tjetër Komune, me kusht që paraprakisht njoftojnë Sekretariatin për një zëvendësim të tillë dhe autorizimin për vendimmarrje. 

3. Komisioni i Financimit Komunal mban takim në njërën nga mbledhjet e tij të secilit vit kalendarik për zgjedhjen e kryetarëve të komunave sipas nën paragrafit 1.8 të paragrafit 1 të këtij neni përmes dy shorteve të veçanta. Në njërin short zgjedhën pesë emra të komunave shumicë dhe në shortin e dytë zgjidhet komuna nga komuniteti joshumicë. Komunat që janë të zgjedhura në vitin e parë nuk do të rizgjidhen në vitet tjera më. 
 
4. Komisioni i Financimit Komunal mban takime të rregullta të cilat thirren nga Kryeministri ose Ministri i Financave, së paku dy (2) herë brenda vitit. Takimet e jashtëzakonshme mund të mbahen me kërkesën e së paku pesë (5) anëtarëve të Komisionit të Financimit Komunal, me kusht që të gjitha këto takime jo të rregullta të thirren së paku (7) shtatë ditë para mbajtjes së tyre. Takimi i Komisionit të Financimit Komunal mbahet ose vazhdohet në mënyrë të vlefshme vetëm nëse nëntë (9) ose më shumë anëtarë janë të pranishëm dhe Kryeministri ose Ministri i Financave është ndër të pranishmit. Nëse Kryeministri është personalisht i pranishëm, ai e kryeson takimin e Komisionit të Financimit Komunal, e nëse jo, atëherë takimin e kryeson Ministri i Financave.  

5. Kuorumi prej së paku nëntë (9)  anëtarëve nevojitet në mënyrë që një çështje të hedhet në votim. Nëse Komisioni i Financimit Komunal nuk mund të vendosë mbi një çështje të caktuar me shumicë votash apo për shkak të mungesë së kuorumit, kjo çështje vendoset nga Kryeministri ose nëse Kryeministri nuk është personalisht i pranishëm në takim nga Ministri i Financave.

6. Të gjitha vendimet dhe rekomandimet e miratuara nga Komisioni i Financimit Komunal publikohen në ueb faqen e Ministrisë së Financave.
7. Ministri i Financave emëron një sekretariat të përhershëm për përkrahjen e Komisionit të Financimit Komunal. Sekretariati kryen të gjitha punët analitike dhe administrativo – teknike dhe që janë të nevojshme për punën e Komisionit të Financimit Komunal.
8. Përfaqësuesit e komunave në Komisionin e Financimit Komunal zhvillojnë konsultime paraprake me komunat lidhur me temat që trajtohen në mbledhjen e Komisionit të Financimit Komunal. 


Neni 29
Përgjegjësitë e Komisionit të Financimit Komunal
 
1. Komisioni i Financimit Komunal ka këto përgjegjësi:
 
1.1. aprovon financimin komunal nga Granti i Përgjithshëm dhe Grantet e Veçanta bazuar në formulat e përcaktuara në këtë Ligj dhe në aktet nënligjore, si dhe financimet tjera, në përjashtim të grantit të jashtëzakonshëm, dhe
1.2. të bëjë shqyrtimin e vërejtjeve nga komunat lidhur me propozimet e ministrive të linjës për grantet e veçanta, duke përfshirë financimin e kompetencave të bartura, të deleguara ose të shtuara, si dhe t’i rekomandojë Qeverisë propozim-masa në këtë drejtim, dhe
2. Nëse propozimet e ministrive të linjës për grantet e veçanta për vitin e ardhshëm fiskal nuk dërgohen sipas afatit të përcaktuar në kërkesën e Ministrisë së Financave, Ministri i Financave ka të drejtë t’i propozojë Komisionit të Financimit Komunal aprovimin e granteve të veçanta në nivelin e vitit aktual fiskal.
  

  
KAPITULLI VII
DISPOZITAT KALIMTARE
 
Neni 30
Harmonizimi i rregulloreve komunale për taksa

Brenda gjashtë (6) muajve nga hyrja në fuqi të këtij Ligji të gjitha komunat harmonizojnë Rregulloret përkatëse për taksa me dispozitat e këtij Ligji.

Neni 31
Harmonizimi me Ligjin për Sigurime Shëndetësore
1. Granti i Veçantë për Shëndetësi do të mbetet në fuqi deri në momentin kur Fondi i Sigurimeve Shëndetësore do t’i zhvillojë të gjitha kapacitetet për kontraktimin e shërbimeve nga komunat.
2. Bartja e mjeteve të Grantit të Veçantë për Shëndetësi në Fondin për Sigurime Shëndetësore mundësohet përmes Ligjit të Ndarjeve Buxhetore për Buxhetin e Republikës së Kosovës. 
Neni 32
Aktet Nënligjore

Akte nënligjore për zbatimin e këtij ligji hartohen brenda tre (3) muajve nga dita e hyrjes në fuqi të këtij Ligji nga Ministria e Financave dhe nga Ministritë tjera përkatëse.


Neni 33
Dispozitat Shfuqizuese

1. Me hyrjen në fuqi të këtij Ligji shfuqizohet: 
1.1. Ligji Nr. 03/L-049 për Financat e Pushtetit Lokal, dhe

1.2. Ligjin Nr. 05/L-108 për plotësimin dhe ndryshimin e Ligjit  Nr. 03/L-049 për Financat e Pushtetit Lokal.
Neni 34
Hyrja në fuqi

Ky Ligj publikohet në Gazetën Zyrtare të Republikës së Kosovës dhe hyn në fuqi më 1 janar 2020.

